
İnfeksiyaya yoluxma  faktı 
qeydə alınan ilk gündən 
Azərbaycan Ümumdünya Səhiyyə 
Təşkilatı (ÜST) ilə yaxından 
əməkdaşlıq şəraitində əhalinin 
sağlamlığının qorunması və 
pandemiyanın daha geniş ya-
yılmasının qarşısının alınması 

istiqamətində mühüm addımlar 
atıldı. Xüsusilə qeyd etmək lazım-
dır ki, Azərbaycanda koronavirus 
pandemiyasından bir qədər əvvəl 
həyatın bütün sahələrinə təsir 
göstərən böyük islahatlar elan 
edildi və qısa müddətdə həyata 
keçirildi. Azərbaycanda xarici 
mənfi proseslərin milli iqtisadiy-
yatımıza təsirlərini azaltmaq, 
pandemiyadan zərər çəkmiş 
sahələrdə çalışan sahibkarlara və 
muzdlu işçilərə dəstək vermək, iş 
yerlərini qorumaq, əhalinin sosial 
müdafiəsini təmin etmək, həmçinin 
postpandemiya dövründə yeni iqti-
sadi inkişaf modelinin tətbiqi üçün 
real zəmin hazırlamaq məqsədilə 
operativ addımlar atıldı. Dövlətimiz 
virusla mübarizədə bütün mümkün 
tədbirləri görür. Belə ki, Prezident 
İlham Əliyevin 2020-ci il 19 mart 
tarixli sərəncamı ilə Azərbaycan 
Respublikası Prezidentinin 
ehtiyat fondundan Koronavirusla 
Mübarizəyə Dəstək Fonduna ilkin 
olaraq 20 milyon manat ayrıldı. 
Bu da onu sübut edir ki, belə çətin 
məqamda dövlətimiz öz üzərinə 
düşən vəzifəni artıqlaması ilə 
yerinə yetirir. Prezident İlham 
Əliyev Sumqayıtda “Gilan Tekstil 
Park” MMC-nin tibbi maska fabriki-
nin və qoruyucu kombinezonların 
istehsalı müəssisəsinin açılışında 
bildirmişdi ki, dövlət nə lazım-
dırsa, onu edir: “Bütün resurslar 
səfərbər edilib. Prezidentin ehtiyat 
fondundan tibbi avadanlıqların, 
ləvazimatların alınması üçün 
təxminən 100 milyon manat vəsait 
ayrılıb və əlavə olaraq 150 milyon 
manat ehtiyatda saxlanılır”.

Beynəlxalq münasibətlərin 
məsuliyyətli üzvü kimi Azərbaycan 

pandemiya ilə qlobal mübarizəyə 
də öz dəyərli töhfəsini verir. 
Rusiyanın “Mir” televiziya kana-
lına müsahibəsində Prezident 
İlham Əliyev bildirmişdi ki, ilk 
növbədə, milli səviyyədə işləməklə 
Azərbaycan beynəlxalq birliyin 
daha sıx birləşməsinə, diqqətin bu 

problemə cəlb edilməsinə, habelə 
koronavirusa müqavimət üzrə 
birgə işlərin gücləndirilməsinə 
çalışır. “Dövlət və hökumət baş-
çılarının böyük sayda iştirakı ilə 
bu tədbirlərin uğurlu keçirilməsi 
nəticəsində biz ümumi bəlaya 
qarşı mübarizədə vahid yanaş-
malar əldə etdik. Eləcə də həm 
tibbi sahədə, həm də pande-
miyanın bütün ölkələrə böyük 
zərər vurduğu iqtisadi sahədə 
müxtəlif səviyyələrdə işçi qruplar 
yaradıldı”, – deyən dövlət başçı-
sı əlavə etmişdi ki, Azərbaycan 
dünya birliyinin məsuliyyətli və 
səmərəli üzvü kimi pandemiya ilə 
beynəlxalq səviyyədə mübarizəyə 
böyük töhfə verir. Bundan başqa, 
Sumqayıtda “Gilan Tekstil Park” 
Məhdud Məsuliyyətli Cəmiyyətinin 
tibbi maska və tikiş fabrikinin 
nəzdində fəaliyyət göstərən qo-
ruyucu kombinezonların istehsalı 
müəssisəsinin açılışı zamanı Pre-
zident İlham Əliyev vurğulamışdı 
ki, Azərbaycan o ölkələrdəndir ki, 
öz gücünə bu bəla ilə mübarizə 
aparır: “Onu da bildirməliyəm ki, 
biz artıq 10-dan çox ölkəyə yardım 
göstərmişik, yük təyyarələri, tibbi 
ləvazimat, dezinfeksiya materi-
alları göndərmişik. Bəzi ölkələrə 
maliyyə yardımı göstərmişik. 
Ümumdünya Səhiyyə Təşkilatına 
iki dəfə donor ianəsi etmişik. 
Belə ölkələrin sayı o qədər də 
çox deyil. Ona görə bu, bizim 
məsuliyyətimizi göstərir. Onu 
göstərir ki, biz pandemiyaya qarşı 
qlobal müstəvidə də fəal rol oyna-
yırıq”.

Ümumiyyətlə, Prezident İlham 
Əliyevin rəhbərliyi ilə ölkəmizdə 
koronavirus pandemiyasına qarşı 

genişmiqyaslı tədbirlər görülür, 
məşğulluğa və sosial rifaha dəstək 
məqsədilə fəal siyasət aparılır. 
Koronavirus pandemiyası başla-
mazdan öncə Azərbaycan Pre-
zidenti İlham Əliyevin təşəbbüsü 
ilə kölgə iqtisadiyyatına qarşı 
ciddi tədbirlər görüldü, şəffaflıq 

təmin edildi və dövlət orqan-
larının fəaliyyətində informa-
siya texnologiyalarının tətbiqi 
təmin edildi, dövlət xidmətləri 
sahəsində mərkəzləşdirilmiş 
elektron məlumat sistemi yaradıl-
dı. Prezident Əliyevin rəhbərliyi 
ilə vaxtında aparılan düzgün 
siyasət və atılan zəruri addımlar 
problemin dərinləşməsinə imkan 
vermədi. Ölkə başçısının vaxtında 
apardığı islahatlar və reallaşdı-
rılan tədbirlər, ilk növbədə, ölkə 
vətəndaşlarının rifahının yaxşı-
laşdırılmasına nail olmaq idi və 
fors-major vəziyyətdə bu addımlar 
öz əhəmiyyətini göstərdi. Bun-
dan başqa, qəbul edilən qərarlar 
həm hüquqi bazanın yaradıl-
masını, həm praktiki müstəvidə 
zəruri işlərin görülməsini, həm 
də maddi dəstək tədbirlərini 
əhatə etdi. Azərbaycan pande-
miyanın nəticələrinin təsərrüfat 
subyektlərinə mənfi təsirinin 
qarşısını almaq üçün uğurlu bir 
model formalaşdırmağı bacar-
dı. Mütəxəssislərin sözlərinə 
görə, bu müvəffəqiyyətin açarı 
Prezident İlham Əliyevin iq-
tisadiyyatın şəffaflığını təmin 
edən siyasətindədir. Ölkə 
vətəndaşlarının da Prezidentin 
ətrafında sıx birləşməsi və dövlət 
başçısını dəstəkləməsi pandemi-
ya üzərində qələbəni təmin edən 
başlıca amillərdən biri oldu.

Prezident İlham Əliyevin 
pandemiyaya qarşı mübarizədə 
bir sıra mühüm addımlar atması 
müsbət nəticələrin əldə edilməsinə 
şərait yaratdı. Belə ki, Preziden-
tinin sərəncamı ilə Azərbaycan 
Nazirlər Kabineti yanında ope-
rativ qərargah yaradıldı. Kütləvi 

yoluxmanın qarşısını almaq üçün, 
demək olar ki, dərhal respublika-
da vəziyyət nəzarət altına alındı. 
Vaxtında təhsil prosesi dayandı-
rıldı, bütün kütləvi tədbirlər ləğv 
edildi və təxirə salındı, ticarət və 
əyləncə mərkəzlərinin fəaliyyəti 
dayandırıldı. Bakı Metropolite-
ninin işi dayandırıldı, yerüstü 
ictimai nəqliyyatın hərəkəti 
məhdudlaşdırıldı. Şübhəsiz, 
bütün bu addımlar koronavirusun 
qarşısının alınmasında müstəsna 
rol oynadı. Vaxtında xüsusi 
karantin rejiminin tətbiq edilməsi, 
vətəndaşların sutkanın yalnız 
müəyyən vaxtında, “SMS icazəsi” 
ilə evlərini tərk edə bilmələrinə 
icazə verilməsi vəziyyətin ağırlaş-
masının qarşısını aldı. Birmənalı 
şəkildə vurğulamaq lazımdır ki, 
məhdudlaşdırıcı tədbirlər həyata 
keçirilməsəydi, indi vəziyyət 
nəzarətdən çıxa bilərdi. Məhz 
ümumi mübarizədə əldə edilmiş 
uğurlar sayəsində mayın 31-dən 
yeni növ koronavirus infeksiyası 
ilə bağlı Azərbaycandakı sanitar-
epidemioloji vəziyyət, ölkə əhalisi 
arasında virusa yoluxanların 
ümumi sayı və xəstələrin sağal-
ma dinamikası nəzərə alınaraq, 
xüsusi karantin rejimi çərçivəsində 
tətbiq edilən məhdudiyyətlərin bö-
yük bir qisminin yumşaldılmasına 
qərar verildi. 

Xatırladaq ki, qərara əsasən, 
mövcud sanitar- epidemioloji 
vəziyyət, aktiv xəstə sayı və 
yoluxma sürəti əsas götürülməklə, 
yaşayış yerini SMS icazə ilə, 
“icaze.e-gov.az” portalında 
qeydiyyatdan keçməklə, xidməti 
vəsiqə və ya iş yeri barədə arayış 

əsasında tərk etmək sistemi ləğv 
olundu. Bulvar, park və istirahət 
məkanlarına girişə tətbiq olunan 
məhdudiyyət 10 nəfərdən artıq 
qruplarda cəmləşməmək şərti ilə 
götürüldü. Bundan başqa, resto-
ran, ticarət mərkəzləri (əyləncə 
və iaşə obyektləri istisna olmaq-
la), kafe, çay evlərində, eləcə də 
bütün ictimai iaşə məkanlarında 
müştərilərə yerində xidmət saat 
08:00-dan 22:00-dək bərpa 
olundu. Eyni zamanda, bütün 
ölkə üzrə muzey və sərgi zalları-
nın fəaliyyətinə icazə verildi, 65 
yaşdan yuxarı insanların evdən 
çıxmasına tətbiq olunan qada-
ğa götürüldü. Bununla belə, 65 
yaşdan yuxarı şəxslər COVID-19 
virusuna yoluxmada risk qrupuna 
daxil olduğundan evdən zəruri 
hallarda çıxmaq tövsiyə edildi. 
Son qərarda rayon və şəhərlərdə 
dövlət qurumlarında işçilərin say 
həddinin məhdudlaşdırılması 
qaydası ləğv olundu, lakin sosial 
məsafəni gözləmək şərtilə mas-
kalar şəhərlərarası və şəhərdaxili 
sərnişindaşımada istifadə olunan 
nəqliyyatda (avtobus, taksi, metro, 
dəmir yolu və s.) taxılmalıdır. Mas-
kaların (tibbi maska, parça maska, 
respirator və sair) taxılması 
qaydası bazar, qapalı ictimai iaşə, 
ticarət və xidmət obyektlərində də 
şamil olunur. Həmçinin maska-
lar tarix və mədəniyyət abidələri 

hesab edilən qapalı məkanlarda, 
ibadət yerlərində, elm və 
səhiyyə müəssisələrində, sosi-
al, mədəniyyət və digər bu kimi 
qapalı obyektlərdə taxılmalıdır. 
Bir sözlə, pandemiya dövründə 
Nazirlər Kabineti yanında operativ 
qərargah tərəfindən təqdim olunan 

zəruri sosial davranış və sanitar-
epidemioloji qaydalara, meto-
diki göstərişlərə uyğun həyata 
keçirilməlidir. 

Əlbəttə, karantinin yum-
şaldılması hər bir vətəndaşın 
üzərinə müəyyən vəzifələr də 
qoyur. Mütəxəssislərin fikrincə, 
məhdudiyyətlər aradan qaldırıl-
dığı üçün əhali arasında virusa 
yoluxmada artım yarana və 
prosesin ikinci dalğası başlaya 
bilər. Ona görə ki, koronavirus 
xəstəliyi uzunmüddətli prosesdir. 
Operativ qərargah da vurğulayır 
ki, virus ilə mübarizə uzunmüddətli 
proses olduğundan xəstəliyə 
qarşı qabaqlayıcı tədbirlər hər 
bir şəxsin gündəlik həyat tərzinə 
çevrilməlidir. Bu baxımdan korona-
virusla bağlı hazırkı vəziyyətdə 
hamı şəxsi gigiyena, eləcə də 
tibbi-profilaktik qaydalara əməl 
etməyə, evdən yalnız ciddi ehtiyac 
yarandıqda çıxmağa, ictimai 
yerlərdə kənar şəxslərlə minimum 
ünsiyyətdə olmağa, mövcud pre-
ventiv tədbirlərin şərtlərinə əməl 
etməlidir. Mövcud sanitar-epide-
mioloji vəziyyətə uyğun olaraq 
qoruyucu vasitələrdən istifadə və 
sosial məsafənin gözlənilməsi də 
mütləqdir. Aydındır ki, karantin 
rejimi hər bir insanın həyat tərzinə 
təsirlər göstərir, bununla belə, 
tövsiyə edilən addımlara riayət 
olunmasa, pandemiyanın ikinci 
dalğası başlana bilər. Unutmaq 
lazım deyil ki, bu qaydaların pozul-
masına görə inzibati və cinayət 
məsuliyyəti nəzərdə tutulur. 
Vətəndaşlar şəxsi gigiyena, eləcə 
də tibbi-profilaktik qaydalara əməl 
etməli, ictimai yerlərdə kənar 
şəxslərlə minimum əlaqədə olmalı, 
mövcud preventiv tədbirlərin 
şərtlərinə riayət etməlidir. 

Xatırladaq ki, ÜST-in Avro-
pa regionu üzrə direktoru Hans 
Henri Kluqe yeni növ korona-
virus (COVID-19) pandemi-
yasının ikinci dalğası ilə bağlı 
xəbərdarlıq edir. H. Kluqe Brita-
niyanın “The Telegraph” nəşrinə 
müsahibəsində vurğualayır ki, 

payızda koronavirusun ikinci 
dalğası gözlənilir və bu, daha 
öldürücü ola bilər. Onun sözlərinə 
görə, Avropa ölkələri pandemiya-
nın ikinci dalğasına hazırlaşma-
lıdır: “Bu səbəbdən də səhiyyə 
sistemlərinin gücləndirilməsinə, 
tibb müəssisələrinin ilkin tibbi yar-

dım və reanimasiya bölmələrinin 
imkanlarının artırılmasına xü-
susi diqqət yetirilməlidir”. ÜST 
rəsmisi məhdudlaşdırıcı tədbirləri 
yüngülləşdirməyə başlayan 
ölkələrə müraciətində ehtiyat-
lı olmağı tövsiyə edir. ÜST-in 
Azərbaycandakı nümayəndəliyinin 
rəhbəri Hande Harmancı da 
vurğulamışdı ki, epidemiyanın 
ikinci dalğası birinci dalğada 
xəstələnməyən insanların yolux-
ması nəticəsində ortaya çıxa bilər. 
Buna görə də, operativ qərargahın 
hazırladığı ümumu qaydala-
ra ciddi əməl olunması hər bir 
vətəndaş üçün ümummilli vəzifə 
xarakteri daşımalıdır. Hər kəs 
sosial məsuliyyətdən irəli gələn 
tədbirlərə, yəni sanitar-epidemi-
oloji qaydaların hamısına riayət 
etməlidir. Bura şəxsi gigiyena və 
zəruri profilaktik qaydaların hamısı 
daxildir. 

Birmənalı şəkildə vurğulamaq 
lazımdır ki, gigiyena qaydalarına 
ciddi riayət edilməsə, pandemi-
yanın ikinci dalğası başlaya, özü 
ilə bərabər daha böyük təhlükələr 
gətirə bilər. Mütəxəssislərin 
sözlərinə görə, xəstəliyin dina-
mikasında artım olarsa, yumşal-
dılan karantin rejiminin yenidən 
sərtləşdirilməsi, hətta müvafiq 
məhdudiyyətlərin müddətinin daha 
da uzadılması mümkündür. Buna 
görə də, bu gün ümumi müsbət 
mənzərənin pozulmaması hər 
birimizdən asılıdır. Məhdudiyyətlər 
azaldılsa da, hər bir şəxs gigi-
yena qaydalarına riayət etməli, 
əllərini tez-tez yumalı, tibbi maska 
və əlcəklərdən istifadə etməlidir. 
Qoruyucu vasitələrdən istifadə və 
sosial məsafənin gözlənilməsi, 
əlbəttə ki, ümumi işin xeyrinə olar. 
Buna görə də, xəstəliyin ikinci 
dalğasının başlamasına şərait 
yaratmamaq üçün bütün profilaktik 
tədbirlərə riayət olunması xüsusi 
əhəmiyyət kəsb edir. 

Səbuhi MƏMMƏDOV,  
“Xalq qəzeti”

Koronavirus pandemiyası ilə mübarizə hələ davam edir. 
Qlobal infeksiya çoxsaylı insan ölümünə səbəb olmaqla 
yanaşı, dünya ölkələrini ciddi iqtisadi, maliyyə, səhiyyə 
və sosial problemlərlə də üz-üzə qoymuşdur. İnkişaf 
səviyyəsindən asılı olmayaraq, bütün ölkələr hazırda 
pandemiyanın yaratdığı fəsadları aradan qaldırmaq, bu 
bəladan daha az itki ilə çıxmaq üçün yollar axtarır. Ancaq 
digər ölkələrdən fərqli olaraq Azərbaycan koronavirusla 
mübarizədə müsbət mənada fərqlənməyi bacardı. 
Prezident İlham Əliyevin qabaqlayıcı və düşünülmüş 
siyasəti sayəsində Azərbaycan koronavirusun ağır 
zərbələrindən yayınmağa müvəffəq oldu.

COVID 19-a qarşı mübarizə davam edir

Ancaq “ikinci dalğa”nın başlanmaması hər birimizdən asılıdır

Pandemiya: tələblər, 
qadağalar, yoxsa cərimələr? 

Qeyd etməliyik ki, pandemiya 
başlayanda Nazirlər Kabineti ya-
nında operativ qərargah tərəfindən 
tətbiq edilən karantin rejiminin 
sərtləşdirilməsi yoluxma hallarının 
geniş yayılmasının qarşısının alın-
masına kömək etdi. Elə buna görə 
də çox keçmədən mərhələli şəkildə 
karantin rejiminin yumşaldılmasına 
başlandı. Amma nə oldu? Dövlət 
başçımız bu barədə demişdir: 
“Görəndə ki, artıq 3 həftə ərzində 
hər gün sağalanların sayı yoluxanla-
rın sayından xeyli çoxdur, onda biz 
artıq yumşalma tədbirləri görməyə 
başladıq. Ancaq əfsuslar olsun ki, 
bəzi adamlar bunu karantin rejiminin 
ləğvi kimi qəbul etdilər. Yumşalma 
tədbirləri yalnız bir məqsədi güdürdü 
ki, insanların öyrəşdiyi həyat tərzi 
müəyyən dərəcədə bərpa olunsun. 
Karantin rejiminin yumşaldılması 
o demək deyil ki, karantin başa 
çatıb. Xeyr. Karantin rejimi, ən azı, 
mayın 31-nə qədər qüvvədə olacaq 
və ondan sonra əgər lazım olarsa, 
uzadılacaq”.

Karantin rejimi yumşaldıqdan 
sonra müşahidə etdik ki, bəzi 
məsuliyyətsiz vətəndaşlar heç bir 
qaydalara əməl etmirlər, maska 
taxmır, məsafə saxlamır, virusun 
artıq məhv olduğu barədə şayiələr 
yayırlar. Cənab Prezident modul 
tipli xəstəxananın açılışındakı 
çıxışında bu məsələyə də toxuna-
raq sərt mövqe bildirərək demiş-
dir ki, buna qətiyyən yol vermək 
olmaz. Ona görə bu adamlara qarşı 
ciddi tədbirlər görüləcək. Dövlət 
tərəfindən aparılan bütün kompleks 
tədbirlər, vətəndaşların məsuliyyəti 
və nizam-intizamı nəticəsində 
ölkədə bundan sonra da bu vəziyyət 
nəzarət altında saxlanacaq. 
Amma etiraf etməliyik ki, burada 
məsələ ancaq dövlət qurumlarının 
fəaliyyətindən asılı deyil. Dövlət hər 
şey etdi və edəcək. Bu mübarizədə 
dövlətin qoyduğu qaydalar, gör-
düyü tədbirlər və həkimlərin 
müdaxiləsindən başqa, insanlar da 
özlərində böyük məsuliyyət hiss 
etməli, dövlət qurumları, vətəndaşlar 
həmrəylik, birlik göstərməlidir. 

Koronavirus pandemiyasına qar-
şı mübarizənin ilk vaxtlarında tibbi 

ləvazimat və qoruyucu vasitələr, 
o cümlədən, maska çatışmazlı-
ğını nəzərə alan Prezident İlham 
Əliyevin tapşırığına əsasən aidiyyəti 
dövlət qurumları qısa müddətdə 
tibbi maska istehsalı avadanlığı-
nın və xammalın Azərbaycana 
gətirilməsinə nail oldular. “Gilan 
Tekstil Park” Məhdud Məsuliyyətli 
Cəmiyyətinin tibbi maska və tikiş 
fabriklərinin nəzdində fəaliyyət 
göstərən qoruyucu kombinezonla-
rın istehsalı müəssisəsi yaradıldı. 
Eyni zamanda, müasir, 575 çar-
payılıq “Yeni klinika” açıldı, 200 
çarpayılıq modul tipli xəstəxana 
qısa müddətdə qurularaq viruslu 
xəstələrin istifadəsinə verildi. 

Dövlət başçısı tərəfindən atılan 
bütün addımlar qabaqlayıcı xarakter 
daşıdığından, hesab etmək olar ki, 
koronavirusla mübarizənin birinci 
mərhələsində ölkəmiz qalib gəlib. 
Amma cənab Prezidentin qeyd etdi-
yi kimi, mübarizə davam edir, çünki 
koronavirus aramızda dolaşır, bunu 
hər kəs bilməlidir. Əlbəttə, bütün 
bu kompleks tədbirlər– testlərin 
keçirilməsi, xəstəxanaların, labora-
toriyaların fəaliyyəti və həkimlərin 
peşəkarlığı, işin düzgün təşkili 
imkan verir ki, ölkə bu vəziyyətdən 
az itkilərlə çıxsın. Koronavirusla 
mübarizədə həyatını, sağlamlığını, 
yaxınlarının sağlamlığını risk altına 
qoyan həkimlər xəstələrə gecə-
gündüz xidmət edirlər. Prezidentin 
dediyi kimi, bu xəstəlikdən canını 

qurtaran bütün pasiyentlər, ilk 
növbədə, həkimlərə minnətdar 
olmalıdırlar. Pandemiya başla-
yandan həm də daxili qoşunların 
əməkdaşları polislərlə yanaşı, gecə-
gündüz küçələrdə həyatlarını risk 
altına ataraq, əhaliyə vəziyyəti və 
qoyulan qadağaları başa salmağa 
çalışırdılar.

Karantin rejimi yumşaldılan-
dan sonra -- mayın əvvəllərində 
yoluxmaların sayı artdı. Çünki 
vətəndaşlarımız aprelin sonla-
rında havaların mülayim olması 
səbəbindən, karantin tədbirlərinə 
məhəl qoymadan, sosial qorun-
ma tədbirlərinə əməl etmədən 
küçələrə axışdılar. Əgər diqqət 
yetirsək görərik ki, bu artım həm 
də xəstəliyin daha ağır gedişi ilə 
xarakterizə olundu. Reanimasiya 
şöbələrində yatmağa məcbur olan 
xəstələrin sayı artdı. Dəfələrlə ayrı-
ayrı mütəxəssislər tərəfindən karan-
tin tədbirlərinin, qoyulan qaydaların 
pozulmasına görə cəza tədbirlərinin 
daha da sərtləşdirilə biləcəyi vurğu-
landı.

Respublikanın baş infeksio-
nisti Cəlal İsayev vətəndaşların 
verilən tövsiyələrə, məsləhətlərə və 
tələblərə başdansovdu yanaşması 
ilə bağlı fikirlərini bildirərkən demişdi 
ki, hamı sevinirdi ki, may ayında 
virusa yoluxanların sayında azalma 
müşahidə olunar və ayın sonuna 
yaxın da mərhələli şəkildə – hissə-
hissə karantindən çıxarıq. Amma 

görünən odur ki, rejimə əməl edən 
çox az sayda adam var, əksəriyyəti 
tövsiyələrə məhəl qoymur. Həmin 
vaxt əhalinin bir hissəsinin işə 
çıxmasına icazə verilmişdi. İşə 
gedənlərlə yanaşı, SMS-lə icazə 
alıb evdən çıxanlar daha çox idi. 
Onlar 3 saat müddətində ictimai 
nəqliyyatdan istifadə edirdilər. Av-
tobusda isə maska taxmır, məsafə 
gözləmirdilər. Bütün bunlar birbaşa 
xəstələrin sayının artmasına səbəb 
oldu.

Sonra SMS-lə icazə qadağası, 
65 yaş məhdudiyyəti aradan götü-
rüldü. Restoranlar, kafelər müəyyən 
saatlarda fəaliyyət göstərməyə 
başladı. Parklara giriş qadağası ləğv 
edildi. Virusa yoluxmanın artması 
məhz vətəndaşların özlərini necə 
aparmasından asılı oldu. Maska ta-
xılmasa, məsafə gözlənməsə, yolux-
maların artması ehtimalının böyük-
lüyü dəfələrlə deyildi. Çünki insan 
virusa harada yoluxa biləcəyindən 
xəbərsizdir. Bilməzlikdən də baş-
qalarının yoluxmasına səbəb olar. 
Vətəndaşlar kassaların qabağında 
2 metrlik məsafənin gözlənilməsi, 
satışla məşğul olan müəssisələrdə 
çalışan işçilərin birdəfəlik maska və 
əlcəklərlə təmin olunması, qablaş-
dırılmayan malların yalnız xüsusi 
gigiyenik vasitələrlə təchiz edilmiş 
işçi heyəti üzvləri tərəfindən təqdim 
edilməsi, təmizlik və dezinfeksiya 
üçün istifadə olunan vasitələrin 
mühafizəsi xüsusi nəzarətdə saxlan-
malıdır.

Nazirlər Kabineti yanında 
operativ qərargahın iki gün öncəki 
məlumatında da bildirilir ki, ötən 
müddət ərzində yeni növ korona-
virus (COVİD --19) infeksiyasının 
ölkə ərazisində geniş yayılmasının 
qarşısının alınması istiqamətində 
effektiv tədbirlər həyata keçirilmiş 
və infeksiyanın yayılması nəzarət 
altına alınmışdır. Amma dünya-
da pandemiya vəziyyəti hələ də 
davam etdiyindən və COVİD-19 
infeksiyasının müalicəsi üçün zəruri 
dərman preparatı, eyni zamanda, 
bu xəstəliyə qarşı peyvənd tapılma-
dığından virusla mübarizə hər kəsin 
gündəlik həyat tərzinə çevrilməlidir. 
Hər bir şəxs sosial məsuliyyətdən 

irəli gələrək özünü, yaxınlarını və 
digər cəmiyyət üzvlərini qorumaq 
üçün mövcud sanitar-gigiyenik qay-
da və tələblərə ciddi riayət etməli, 
başqalarını da bu fəaliyyətə dəvət 
etməlidir.

Bununla yanaşı, sanitar-epi-
demioloji vəziyyət və Ümumdünya 
Səhiyyə Təşkilatının tövsiyələri təhlil 
edilərək, çox düzgün olaraq ölkə 
ərazisində xüsusi karantin rejimi-
nin müddəti 15 iyun 2020-ci il saat 
00:00-dək uzadıldı. Eyni zamanda, 
31 may 2020-ci il saat 00:00-dan 
xüsusi karantin rejimi çərçivəsindəki 
məhdudiyyətlərin bir qisminin 
aradan qaldırılmasına qərar verildi. 
Belə ki, Bakı, Sumqayıt, Gəncə, 
Lənkəran şəhərləri və Abşeron rayo-
nunda dövlət qurumlarında işçilərin 
say həddinin məhdudlaşdırılması 
ləğv olundu. Ölkə ərazisində iri 
ticarət mərkəzlərinin və “Mall”arın 
fəaliyyəti, nəzdindəki uşaq və digər 
əyləncə mərkəzləri, kinoteatrlar, 
ictimai iaşə məkanlarının fəaliyyəti 
istisna olmaqla, bərpa edildi. Açıq 
havada keçirilən idman yarışları-
nın tamaşaçıların iştirakı olmadan 
təşkilinə icazə verildi. Bakı, Sumqa-
yıt, Gəncə, Lənkəran şəhərləri və 
Abşeron rayonu üzrə restoran, kafe, 
çay evlərində, eləcə də bütün ictimai 
iaşə məkanlarında müştərilərə 
yerində xidmət, ölkə üzrə bütün 
ictimai iaşə obyektlərində qəlyan 
avadanlıqlarından istifadə və 10 
nəfərdən artıq toplaşmaqla kütləvi 
şənliklər, məclislərin təşkili istisna 
olmaqla, saat 08:00-dan 22:00-dək 
həyata keçiriləcək. 

Parlamentin Hüquq siyasəti 
və dövlət quruculuğu komitəsinin 
üzvü Kamal Cəfərov bildirib ki, Milli 
Məclisin Hüquq siyasəti və dövlət 
quruculuğu komitəsinin onlayn 
iclasında da tibbi maskadan istifadə 
tələblərinin pozulmasına görə təklif 
edilən dəyişiklik müzakirə olu-
nub və layihə parlamentin plenar 
iclasına tövsiyə edilib. Qeyd edək 
ki, İnzibati Xətalar Məcəlləsinə 
təklif edilən dəyişikliyə əsasən, 
epidemiya əleyhinə, sanitariya-
gigiyena və karantin rejimləri 
dövründə tənəffüs yollarını qoruyan 
fərdi vasitələrdən istifadə ilə bağlı 
müvafiq icra hakimiyyəti orqanı 
tərəfindən müəyyən edilən tələblərin 
pozulmasına, habelə vəzifəli şəxslər 
tərəfindən həmin tələblərin pozulma-
sının qarşısının alınmamasına görə 
fiziki şəxslər 50 manat məbləğində, 
vəzifəli şəxslər 100 manat, hüquqi 
şəxslər 200 manat məbləğində 
cərimə edilirlər. Bu xətanın təkrar 
törədilməsinə görə fiziki şəxslər 

100 manat, vəzifəli şəxslər 200 
manat, hüquqi şəxslər 400 manat 
məbləğində cərimələnəcək.

“Leyla” klinikasının şöbə mü-
diri Sahib Cəfərov deyir ki, cəza 
tətbiqi fikrini alqışlayıram: “Çünki 
deyilənlərə əməl etməyənlər çox 
olduğundan, bunun başqa yolu 
yoxdur. İnsanlar özləri bu xəstəliyin 
ciddiliyini və təhlükəli olduğunu 
anlamalı, küçəyə çıxarkən sosial 
məsafənin saxlanmasına riayət 
etməli, evə qayıdarkən şəxsi 
məsuliyyətini dərk edərək gigiyenik 
qaydalara əməl etməlidirlər. Hər gün 
planetimizdə on minlərlə yolux-
ma halları, minlərlə insanın vəfat 
etməsi də bizi ayıltmır. Əgər biz öz 
məsuliyyətimizi dərk etməsək, nə 
dövlət rəhbərinin, nə də operativ 
qərargahın verəcəyi qərarlar bizi 
ağır vəziyyətdən qurtara biləcək”.

Azərbaycan Tibb Universitetinin 
rektoru, professor Gəray Gəraybəyli 
bildirir ki, pandemiya hər zaman onu 
yaşayan cəmiyyət və hər kəs üçün 
stressdir. İnsanların psixoloji durumu 
fərqli olduğundan, onların bu cür 
situasiyalara reaksiyası da müxtəlif 
olur: “Belə dövrlərdə insanlar, 
əsasən, iki psixoloji qrupa bölünür: 
virusdan qorxanlar və onun varlı-
ğını inkar edənlər. Həddindən artıq 
həssas, tez həyəcanlanmağa meyilli 
insanlar qorxuya düşürlər, onlarda 
belə dövrdə həddən artıq nara-
hatlıq yaranır, həyəcanlanmaları 
kəskinləşir. Digər psixoloji qrupa 
aid insanlar isə pandemiyaya əks- 
reaksiya verənlərdir. Yəni, onlar 
düşünürlər ki, belə bir virus yoxdur, 
bunların hamısı boş söhbətlərdir. 
İkinci qrupa aid olanlar daha 
təhlükəlidirlər. Çünki onlar xəstəliyə 
inanmadıqları üçün təhlükəsizlik 
qaydalarına da riayət etmirlər – 

sosial məsafəni qorumur, maska 
taxmırlar və digər tövsiyələrə riayət 
etmirlər”.

Ötən həftə müsahibələrinin 
birində “Sağlamlığın Qorunması” 
İctimai Birliyinin sədri, tibb üzrə 
fəlsəfə doktoru Yazgül Abdıyeva da 
tibbi maskadan istifadə etməyən 
və koronavirus haqqında yanlış 
məlumatlar yayaraq insanlar ara-
sında çaşqınlıq yaradanlarla bağlı 
lazımi qaydada ölçü götürülməsini 
təklif etmişdi: “Bir çox ölkələrdə tibbi 
maskadan istifadəyə görə cərimələr 
tətbiq edilir. Pandemiya başla-
yandan bu günə qədər ölkəmizdə 
bu məsələyə humanist yanaşılıb, 
belə cərimələr tətbiq edilməyib. Bu 
məsələ daha çox vətəndaşların 
sosial məsuliyyətinin öhdəsinə bu-
raxılıb. Lakin insanlar bu məsələdə 
də sosial baxımdan məsuliyyətsizlik 
edib qaydalara riayət etmirlər. 
Qapalı məkanlarda koronavirusun 
yayılması daha sürətli olduğu üçün 
tibbi maskalardan istifadə olduqca 
zəruridir. Belə məkanlarda mas-
kadan imtina etmək yalnız həmin 
insanın özü üçün deyil, ətrafdakı 
insanlar üçün də ciddi təhlükə 
yaradır”.

Dəfələrlə deyilməsinə, yazılma-
sına baxmayaraq, yenə xatırlatmaq 
yerinə düşər ki, virusa yoluxmamaq 
üçün qoyulan bütün qaydalara 
diqqət edilməlidir.

Xatırladaq ki, fəaliyyətinə icazə 
verilən sahələr üzrə iş rejimi pande-
miya dövründə operativ qərargah 
tərəfindən təqdim olunan müvafiq 
sanitar-epidemioloji qaydalara və 
metodiki göstərişlərə uyğun həyata 
keçirilməlidir. Qaydaların pozulması 
qanunvericiliklə nəzərdə tutulmuş in-
zibati və cinayət məsuliyyəti yaradır. 

Zərifə BƏŞİRQIZI,  
 “Xalq qəzeti”

Azərbaycanda pandemiyaya qarşı mübarizə 
istiqamətində görülmüş tədbirləri Ümumdünya 
Səhiyyə Təşkilatı yüksək qiymətləndirib, bizi 

nümunəvi ölkə adlandırıb. Çünki ölkəmizdə həm 
virusa qarşı mübarizə tədbirləri yetərincə aparılır, həm 
də beynəlxalq müstəvidə Azərbaycanın nüfuzu artır. 
Azərbaycan pandemiyaya qarşı qlobal mübarizədə 
Ümumdünya Səhiyyə Təşkilatına donor ianəsi verən ilk 
ölkələrdən olub. Eyni zamanda, 13-dən çox müraciət edən 
və maddi imkanları məhdud olan ölkəyə texniki və maliyyə 
yardımı edib, təyyarələr göndərib. Azərbaycan bu addımı 
ilə həm xalqımıza, həm də bütün dünyaya bir daha göstərdi 
ki, biz dost kimi də, müttəfiq kimi də güvəniləcək ölkəyik.

